Tobias komentaryo

• 1.1 Isang maikling salaysay ang aklat ni Tobias (tingnan ang Introduksyon sa aklat ni Ester). Isa ito sa mga aklat na Deuterocanonical:  tingnang ang p. 754.

Sino si Tobias? Isa siyang Judiong taga-hilagang Palestina, mula sa tribu ng Neftali, na ipinatapon sa Asiria.

Ang Tobit na ama ay taong sinubok ng Diyos pero hindi itinakwil. Ang pagtitiyaga niya sa pana​langin ang naghatid sa kanya ng mga pagpapala ng Diyos. Gaya ng sinasabi natin ngayon: “Maaaring maantala ang Diyos ngunit hindi siya nakakali​mot.”

Nang maging administrador ng hari si Tobias, hindi lumaki ang ulo niya ni nangmata ng kapwa. Nanatili pa rin siyang tapat sa kanyang mga kapwa dukha at iti​napon. Isa siyang halimbawa ng pakiki​pagkaisa para sa atin.

Kahit na kasawiampalad ang idinudulot ng kabutihang ginagawa niya, tapat pa rin siya sa kanyang Diyos at hinaharap ang mabibigat na sitwasyon. Sa kanyang karukhaan, nagmamalasakit pa rin siya sa kanyang mga kapatid.

Hindi siya nagpapadala sa pagbibiro ng iba, ni sa kanyang asawa na ipinapamukha sa kanya ang kabu​tihang ginagawa niya.

Hinaharap ng kanyang asawang si Ana ang sitwasyon sa pamamasukan bilang katulong sa bahay ni Ahikar, gayong mayaman sila dati. 

Ipinakikita ng pagpapahalaga ni Tobit na isalin ang kanyang relihiyon sa kanyang anak at ng kan​yang malasakit para sa kinabukasan ng kanyang anak na siya nga ay isang tunay na ama.

• 3.1 Itinalaga niya ang kanyang buhay sa pagi​ging tapat sa Diyos. Naging dukha siya, nabulag at inin​sulto pa ng kanyang asawang si Ana. Ano ang kan​yang niloloob? Ang iharap sa Diyos ang kanyang problema nang walang inireklamong sinuman, kahit ang kanyang asawa. 

Paulit-ulit nating makikita sa Biblia na sinusubok muna tayo ng Diyos bago niya tayo   bigyan ng espesyal na biyaya. Lubos natin itong mauunawaan kapag nakita natin ang sinasabi ni Kristo sa mga alagad sa Emaus: “Di ba’t kailangang magdusa nang ganito ang mesiyas bago pumasok sa kanyang Luwalhati?” (Lc 24:26).

Nadama niyang kabahagi siya sa mga kasa​lanan ng kanyang bayan at nakita niyang makatarungan lamang na siya’y parusahan, kahit na hinihingi niyang maligtas sa kapa​rusahang ito.

Itinuring niyang hindi niya kayang lumabang mag-isa sa buhay, at kamatayan ang hinihingi niya, subalit ipinauubaya niya ang lahat sa mga kamay ng Diyos. Ganito rin ang ginawa ni Kristo (Mt 26:39).

Ang kanyang dalangin ay para humingi ng lakas at kakayahang tupdin ang sinasabi ng Diyos, ang hini​hingi ng Diyos, at hindi para iharap sa Diyos ang kanyang personal na plano at hingin sa kanyang mag​katotoo ito, gaya ng karaniwan nating ginagawa sa ating pagdarasal.

• 7. Kapag nalagay ang tao sa katayuan ni Sara, agad niyang sinisisi ang Diyos.

Pinag-iisipan ni Sara ang kanyang problema, at sa kanyang pag-iisip, nakikita niyang dapat siyang mag​bago ng isip at huwag hangaring mamatay. Kung isang pangyayari lamang ang titingnan natin na nakahiwalay sa kabuuan ng buhay, maaari nga tayong masiraan ng loob, pero kung ang kabuuan ang titingnan natin, lagi tayong makakakita ng dahilan para makibaka.

Ang pagmamahal sa kanyang mga magulang at ang hangad niyang mabigyan sila ng mga tagapagmana ang naging dahilan ni Sara para patuloy na mabuhay.

Ang pagtingin sa isang bahagi lamang ng buhay, halimbawa’y sa pangkabuhayan, ang laging dahilan ng kawalang-pag-asa. Kalimitan, gusto nang iwan ng isang nakikibaka o namu​muno ang lahat sapagkat may bumatikos sa kanya, na hindi pinapansin ang lahat ng kabutihang hindi na niya ma​gagawa.

• 4.1 Sa sandali ng paglalakbay ng batang Tobias, ibinibigay ng kanyang ama ang lahat ng kanyang karunungan sa kanya. Katapatan, siyempre, sa lahat ng yugto ng buhay, sa kaala​mang maka​tarungan ang Diyos at hindi niya kailanman kina​lilimutang gantim​palaan ang mga naglilingkod sa kanya – nagsasalita si Tobit mula sa mahabang karanasan sa buhay at ka​alaman sa kalinga ng Diyos.

Sumusunod ang paanyayang magbigay ng “limos,” isang salitang wari’y makaluma pero simple lamang ang kahulugan: pamamahagi. Naging napakadukha man ang bayang Judio, pangkaraniwan pa rin sa kanila ang magbigay ng ikapu ng kanilang kita.

Pagkatapos, ang utos na magpakasal sa isang ba​baeng kalahi at karelihiyon niya. Siyempre, matatag​puan natin doon ang kamalayan ng mga Judio na kailangang ibukod nila ang kanilang sarili sa iba upang maging tapat sa kanilang misyon. Ngunit para rin sa mga Kristiyano, ang kasal ay hindi maaaring maging paraan lamang para magmahalan: kailangan din ni​tong laging magsilbi sa isang misyon.

• 5.4  Ang pagpunta ni Tobias sa Rages ay isa ring paglalakbay sa buhay-espiritu. May nasalubong siyang anghel ng Diyos sa anyong tao at ang kaibigang ito na si Azarias ang tutulong sa kanya sa pamamagitan ng payo. Aakayin siya nitong madiskubre ang loob ng Diyos at sa gayon mapalalaya ni Tobias si Sara sa kanyang demonyo.

• 6.14  Ang pagdiriwang ng kasal na ito ay kabi​lang, unang-una, sa relihiyong pampamilya. Ganito sa maraming bansa at relihiyon. Mahirap sabihin kung ano ang idinagdag sa liturhiyang pampa​milyang ito nang hangarin ng mga Kristiyano nang unang Iglesya na kilalanin ang kanilang kasal. Ang pamilya ayon sa tradisyon ang nagpapalagay na may tungkulin itong papanatilihin ang sarili sa pamamagitan ng kasal.

Sa mga huling siglo lamang inilagay sa unang pu​westo ang pag-iibigan; at di pa natatagalan ay natag​puan na natin ang ating sarili sa isang malaking krisis ng ikadalawampung siglo: ang pamilya, bakit? At sa mga bansang matatanda na, ang pagpili sa pagka​​matay ay itinuring na normal: ang mag-asawang wa​lang anak o may isa o dalawa; sa madaling salita, ang pagkamatay ng bansa humigit-kumulang sa maikling pana​hon.

Tingnan ang panawagan sa batas ni Moises: tinu​tulungan ng opisyal na pagdiriwang ng kasal ang mag-asawa na maunawaan na talagang inilalaan nila ang kanilang buhay: hindi nila matatagpuan ang kanilang sarili maliban kung ito’y pagtupad sa iisang misyon.

• 12.1 Ang paglilimos – ang pamamahagi – ay nagpapalaya sa kamatayan at lumilinis sa lahat ng kasalanan. Ang mga salitang gina​gamit ni Tobit ay sa isang lipunang walang pagka​kahawig sa lipunan natin. Maraming anyo ng pagbabahaginan sa kasalukuyan na nagsi​simula nang mabatid ng mga bansa na kabi​lang silang lahat sa iisang sangkatauhan. Nana​natiling isang pangunahing batas ang pagba​bahaginan: kung napaka​raming tao at pamilya ngayong nasa gipit na kalagayan sa mga kadahilanang hindi nila laging maisisisi sa “lipunan,” kailangan ding tanungin natin ang ating sarili kung sapat ang ginagawa nating pamamahagi sa iba, at sa gayo’y makuha natin ang pagpapala ng Diyos. Uulitin ito ng Mga Aklat ng Karunungan: umuutang at di nag​​ba​bayad ang di-matuwid, ang matuwid nama’y bukas-palad na nagbibigay at hindi sila nagku​kulang.

